Նախագիծ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԱԽԱԳԱՀԻ

ՀՐԱՄԱՆԱԳԻՐԸ

ՖՐԱՆՍԻԱՅԻ ՀԱՆՐԱՊԵՏՈՒԹՅԱՆ ԼԻՈՆ ՔԱՂԱՔՈՒՄ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԳԼԽԱՎՈՐ
ՀՅՈՒՊԱՏՈՍՈՒԹՅՈՒՆ ՍՏԵՂԾԵԼՈՒ ՄԱՍԻՆ

Հիմք ընդունելով «Դիվանագիտական ծառայության մասին» Հայաստանի Հանրապետության օրենքի 15-րդ հոդվածի 1-ին մասը` որոշում եմ.

Ֆրանսիայի Հանրապետության Լիոն քաղաքում ստեղծել Հայաստանի Հանրապետության  գլխավոր հյուպատոսություն՝ հյուպատոսական շրջանում ընդգրկելով Ռոն-Ալպ, Օվեռնյը, Լիմուզեն, Պուատու-Շառանտ և Աքիտեն շրջանները:
«  » _____ 2013թ.

ՆՀ- ___ -Ա
ՀԻՄՆԱՎՈՐՈՒՄ
«ՖՐԱՆՍԻԱՅԻ ՀԱՆՐԱՊԵՏՈՒԹՅԱՆ ԼԻՈՆ ՔԱՂԱՔՈՒՄ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԳԼԽԱՎՈՐ ՀՅՈՒՊԱՏՈՍՈՒԹՅՈՒՆ ՍՏԵՂԾԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԱԽԱԳԱՀԻ ՀՐԱՄԱՆԱԳՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ
Ֆրանսիայի հայ համայնքը` շուրջ 500.000 բնակչությամբ, հանդիսանում է աշխարհում ամենաստվար հայ համայնքներից մեկը: Այն կենտրոնացած է հիմնականում Փարիզ-Լիոն-Մարսել քաղաքներում: 

Ռոն-Ալպ (Հռենոս-Ալպ) շրջանում և նրա վարչական կենտրոն Լիոնում, որը հանդիսանում է Ֆրանսիայի 3-րդ քաղաքը Մարսելից հետո, ինչպես նաև շրջանի  այլ քաղաքներում (Վալանս Վիլյորբան, Վենիսիո, Դեսին, Մեզիո և այլն) հայերի թիվը ոչ պաշտոնական տվյալներով հասնում է 100.000-ի: 

  Ինչպես Ֆրանսիայի հայաշատ այլ օջախներում, այնպես էլ Լիոնում և Ռոն-Ալպ շրջանում, ստվար թիվ են կազմում նաև սոցիալ-տնտեսական հանգամանքներով պայմանավորված` ժամանակավոր  կամ մշտական բնակություն ունեցող, ինչպես նաև առանց կեցության իրավունքի Հայաստանի Հանրապետության քաղաքացիներ:

Լավ կազմակերպված համայնքի ջանքերով Լիոնում գործում են հայ առաքելական, կաթոլիկ և ավետարանչական եկեղեցիներ: Շրջանում գործում են «Radio Arménie» (Լիոն) և «Radio A» (Վալանս) ռադիոկայանները, Լիոնում  ֆրանսերենով տպագրվում է «Ֆրանս-Արմենի» ամսագիրը, որը Ֆրանսիայում երկրորդ խոշոր համայնքային պարբերականն է «Նուվել դ’Արմենի»-ից հետո: 
Կան հայկական դպրոցներ, ակտիվ մշակութային և հայապահպան գործունեություն են ծավալում նաև համայնքային բազմաթիվ կազմակերպությունները: Քաղաքի, ինչպես նաև շրջանի իշխանությունների հետ արդյունավետ համագործակցության արգասիք են նաև հայկական անուններ կրող փողոցները, հրապարակները, Հայոց ցեղասպանության զոհերի հիշատակը հավերժացնող հուշակոթողները (բացված 1989թ և 2006թ):

Լիոնը առանցքային դեր ունի նաև հայ-ֆրանսիական ապակենտրոնացված համագործակցության ոլորտում: Երևան-Լիոն համագործակցությամբ ՀՀ մայրաքաղաքում գործում է հայ-ֆրանսիական մասնագիտական ուսումնարանը, Լիոն III համալսարանը հանդիսանում է Հայաստանում ֆրանսիական համալսարանի գործընկերը, Լիոնի քաղաքային իշխանությունների աջակցությամբ Երևանում 2011թ. բացվել է «Լիոնի այգին»:           

Հաշվի առնելով Հայաստանի և Ֆրանսիայի միջև հաստատված սերտ բարեկամական հարաբերությունները, բարձր մակարդակի քաղաքական երկխոսությունն ու դինամիկ զարգացող բազմաբնույթ համագործակցությունը շարունակաբար ամրապնդելու և խորացնելու անհրաժեշտությունը` Լիոնում ՀՀ գլխավոր հյուպատոսության հիմնումը կարևորվում է.

-
Լիոնում և Ռոն-Ալպ շրջանում մեծ թիվ կազմող հայազգի և Հայաստանի Հանրապետության քաղաքացիների հյուպատոսական ծառայությունների արդյունավետ կազմակերպման, 

-
Լիոնի զարգացած տնտեսության (բիզնեսի ոլորտում Փարիզից հետո Ֆրանսիայի երկրորդ քաղաքը, զարգացած է բարձր տեխնոլոգիաների, բժշկության ոլորտն ու բանկային համակարգը) համատեքստում հայ-ֆրանսիական տնտեսական համագործակցության ընդլայնման, 

-
Ռոն-Ալպ շրջանում թուրքական մեծաթիվ համայնքի առկայության պայմաններում (Ֆրանսիայի ԱՎԾ 2009թ. տվյալներով` 39.000) Հայաստանին և հայությանն առնչվող հարցերում Ֆրանսիայում միասնական հակահայկական լոբբինգով տարեցտարի աչքի ընկնող ադրբեջանա-թուրքական տանդեմին հակազդելու նկատառումներից:  
Վերոնշյալով էլ պայմանավորված է Լիոն  քաղաքում ՀՀ գլխավոր հյուպատոսության հիմնելու և ըստ այդմ «Ֆրանսիայի հանրապետության Լիոն քաղաքում Հայաստանի Հանրապետության գլխավոր հյուպատոսություն ստեղծելու մասին» ՀՀ Նախագահի հրամանագրի ընդունման անհրաժեշտությունը:  

ՏԵՂԵԿԱՆՔ
ԻՐԱՎԱԿԱՆ ԱԿՏՆ ԸՆԴՈՒՆԵԼՈՒ ԴԵՊՔՈՒՄ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԱՎԵԼԱՑՈՒՄՆԵՐԻ ԿԱՄ ՆՎԱԶԵՑՈՒՄՆԵՐԻ ՄԱՍԻՆ
Ակտի ընդունման դեպքում պետական բյուջեից ֆինանսավորման անհրաժեշտություն չի առաջանա առաջիկա 4 տարիների ընթացքում:
